
Պատկանյանների տոհմի սկզբնավորման‚ ճյուղավորման ու զարգացման պատմությունը 

գրելը բարդ է և լի նույնիսկ անլուծելի դժվարություններով։ Այդ դժվարություններից առաջինն ու 

հիմնականն այն է‚ որ հետևելով հայկական ավանդական սովորությանը‚ Պատկանյանների գեր-

դաստանի անդամների զգալի մասը‚ իրենց հայրերի կամ պապերի անունները դրել են որդիների 

վրա‚ որը և նույն անուն-ազգանվան կրկնության պատճառ է դարձել։ Սրա հետևանքով հիշյալ 

տոհմի մեջ առկա են‚ օրինակ‚ երկու Սերովբե Պատկանյաններ‚ երկու Միքայել Պատկանյաններ‚ 

երեք Պետրոս Պատկանյաններ‚ չորս Գաբրիել Պատկանյաններ և այլն։ Մեկնաբանելու կարիք 

չկա‚ թե այս հանգամանքը ինչպիսի շփոթությունների ու տարակարծությունների տեղիք կարող 

է տալ (և տվել է) մեր մշակույթի այն բոլոր ներկայացուցիչների մոտ‚ ովքեր երբևիցե զբաղվել են 

Պատկանյաններով։ 

Ոչ պակաս դժվարություն է ստեղծում նաև այն հանգամանքը‚ որ հիշյալ տոհմի 

սկզբնական‚ այսինքն՝ Պոլսում բնակվելու ժամանակաշրջանի վերաբերյալ փաստերը գրեթե 

բացակայում են‚ լավագույն դեպքում՝ չեն լրացնում իրար։ Հարկ եղավ ոչ քիչ թվով պրպտումներ 

կատարել՝ պակասող «օղակները» գտնելու և այսպիսով‚ Պատկանյանների տոհմաբանությունը 

լրացնելու համար։ Այս բոլորի համամիասնությունն է պատճառ եղել‚ որ անցյալի մեր 

բանասերները (Գար. Զարբհանալյան‚ Հովհ. Մկրյան‚ Վ. Թորգոմյան‚ Եր. Շահազիզ) նշված հար-

ցին անդրադարձել են կամ ամենաընդհանուր‚ հետևաբար ոչինչ չասող ձևով‚ կամ էլ‚ ակամա 

սխալների մեջ չընկնելու համար‚ պարզապես գերադասել են շրջանցել այն։ 

Արդ՝ ինչպիսի՞ կառուցվածք ունի Պատկանյանների տոհմածառը։ 

Պատկանյանների տոհմի հնությունը‚ որքան մեզ հայտնի է‚ 17-րդ դարից այն կողմ չի 

անցնում։ Սրանց հնագույն նախորդը Պոլսի Ս. Լուսավորիչ եկեղեցու վանահայր Տեր-Պետրոսն է 

(1678-1744)։ Վերջինս ենիչերիների խժդժություններից իր հոտը հաջողությամբ պահպանել 

կարողանալու‚ իր անձը մինչև վերջ նրանց պատկանեցնելու համար‚ ստանում է թուրքերեն 

«Մյունասիպ» մականունը‚ որը նշանակում է «Պատկանող»։ Սրա որդին‚ Գաբրիելը (1714-1774?)‚ 

որն արդեն «Մյունասիպ» մականունն էր կրում (հաճախ կոչվել է նաև Տեր-Պետրոս Մյունասիպ 

օղլի) և որը դարձյալ հոր պաշտոնն է վարում‚ արդեն նշանավոր անձնավորություն էր Պոլսում։ 

«Տեր Գաբրիել ավագ քահանայի օջախը հայտնի էր ամենքին‚ – գրում էր Ե. Շահազիզը‚ – դա մի 



հայ նահապետական ընտանիք էր‚ շատ հյուրասեր և դռնբաց և վայելում էր ամենքի սերն ու 

հարգանքը»1։ Ցավոք‚ այս «նահապետական ընտանիքի» կազմը մեզ հայտնի չէ‚ թեև ըստ երևույ-

թին‚ այն բավական բազմամարդ է եղել։ Այսքան գիտենք‚ որ Տեր-Գաբրիել Մյունասիպը ունեցել է 

մի որդի Փոկաս անունով‚ որին կարողացել է բավական լավ կրթություն տալ։ Վերջինս հետագա-

յում ձեռնադրվում է քահանա‚ սկսում է կոչվել Տեր-Պետրոս Մյունասիպյան և ստանձնում է‚ ինչ-

պես և իր նախորդները‚ Ղալաթիայի Ս. Լուսավորիչ եկեղեցու ավագերեցի պարտականություն-

ները։ Այս պաշտոնը նա հանձն է առել 1781 թ.։ Եթե ենթադրենք‚ որ այդ ժամանակ նա գոնե 25 

տարեկան էր‚ կմնա մակաբերել‚ որ Տեր-Պետրոս Մյունասիպյանը ծնվել է 1750-ական թվական-

ներին։ Ամբողջ կյանքի ընթացքում վարելով ավագերեցի պարտականությունները‚ Տեր-Պետրոս 

Մյունասիպյանը վախճանվում է 1817 թ. հունիսի 8-ին և թաղվում Պոլսում‚ իր կնոջ՝ Բրաբիոն 

երիցուհու կողքին2։ 

Տեր-Պետրոս Մյունասիպյանն ունեցել է տաս երեխա‚ ի դեպ նշենք‚ որ բազմազավակու-

թյունը հատկանշական գիծ է Պատկանյանների համար‚ որի հետևանքով հիշյալ տոհմը արդեն 

լրիվ ծավալվում է։ Այդ տաս երեխաները ըստ կարգի հետևյալներն են. Սերովբե‚ Քերովբե‚ Հակոբ‚ 

Միքայել‚ Ջիվան‚ Մադաթիա‚ Մկրտիչ‚ Իսկուհի‚ Մարիամ և Կատարինե։ Սրանցից անդանիկը՝ 

Սերովբե Մյունասիպյանը‚ Մխիթարյանների մոտ ուսանելու ժամանակ իր թուրքերեն ազգանու-

նը թարգմանում է հայերեն՝ «Պատկանյան» և այդպես էլ նշանավոր է դառնում հայ իրակա-

նության մեջ։ Իբրև բանաստեղծ‚ մանկավարժ‚ գրական-հասարակական գործիչ‚ իբրև ուսման ու 

կրթության անխոնջ ջատագով Սերովբե Պատկանյանն իր կայուն տեղն ունի մեր մշակույթի ան-

դաստանում։ Ծնվելով 1760 թ. Պոլսում և սկզբնական գործունեությունը ծավալելով այդտեղ‚ Սե-

րովբե Պատկանյանը շուտով տեղափոխվում է Թիֆլիս‚ ապա՝ Աստրախան‚ այնուհետև իրար է 

հաջորդում հալածանքներով լի թափառումների մի անընդմեջ շարք‚ որի վերջին կայանը լինում է 

Աստրախանը‚ ուր և 1836 թ. աշնանը նա վախճանվում է3։ 

Տեր-Պետրոս Մյունասիպյանի մյուս ինն զավակները վերջնականապես հաստատվում են 

Պոլսում (չնայած զանազան առիթներով պատահել է‚ որ կարճ կամ երկար ժամանակով թողել են 

օսմանյան պետության մայրաքաղաքը) և այսպիսով‚ շարունակողներն են հանդիսանում իրենց 

տոհմի թուրքահայ ճյուղի։ Սրանցից առանձնապես նշանավոր է դառնում չորրորդ զավակը՝ Մի-

քայել Մյունասիպը‚ որը ժամանակի աչքի ընկնող բժիշկներից էր։ Մասնագիտական կրթություն 

 
1 Եր. Շահազիզ‚ Տեր Գաբրիել Պատկանյանց‚ Թիֆլիս‚ 1910‚ էջ 1։Տե՛ս՝ ԳԱԹ‚ Գր. Խալաթյանցի ֆ.‚ բաժ. 4‚ թղթ. № 7‚ 8։ 
2 «Հանդէս Ամսօրեայ»‚ 1898 թ.‚ № 12։ 
3 Ա. Այվազյան‚ Շար հայ կենսագրությանց‚ Պոլիս‚ 1893‚ հատ. Ա‚ էջ 128։ 



ստանալով Պիզայում (Իտալիա)‚ Միքայելը որոշ ժամանակ աշխատում է Իտալիայում‚ ապա 

մեկնում է Եգիպտոս։ Այստեղ էլ‚ դյուրարտասանելիության համար‚ տոհմական «Մյունասիպ» 

թուրքերեն ազգանունը փոխարինում է արաբական «Րեսթեն»-ով‚ որն ի դեպ նույն «Պատկանալ» 

իմաստն ունի‚ և այսպես էլ հայտնի է դառնում հայությանը։ Միքայել Րեսթենն ունի մի քանի 

բժշկագիտական աշխատություններ հայերեն լեզվով‚ որոնք մեծ արժեք են ներկայացնում։ Արդեն 

կյանքի վերջում‚ Միքայել Րեսթենը վերադառնում է Պոլիս‚ ուր և վախճանվում է 1844 թ. օգոս-

տոսին (ծնվ. 1774-1776 թվականներին‚ Պոլսում)։ 

Տեր-Պետրոսի մյուս զավակներն առանձնապես նշանավոր մարդիկ չեն դառնում և‚ հե-

տևաբար‚ այդ է պատճառը‚ որ նրանց մասին շատ էլ ընդարձակ տեղեկություններ չկան։ Այս-

քանն է հայտնի‚ որ Քերովբեն‚ ի բնե լավ ձայն ունենալով‚ ձեռնադրվում է քահանա և վերա-

մկրտվում որպես Գաբրիել 6-րդ։ Երկար տարիներ Պոլսում գործելուց հետո‚ ուղարկվում է Օր-

Բազար քաղաքը (Ղրիմ)‚ ուր և վախճանվում է‚ որոշ ժամանակ աշխատելուց հետո։ Երրորդ՝ Հա-

կոբ Մյունասիպը մինչև կյանքի վերջը մնում է ամուրի‚ զբաղվում առևտրական գործունեությամբ 

և խնամում իր ծերունի պապին՝ Գաբրիել Մյունասիպին։ Հակոբը վախճանվում է Պոլսում 1817-

ին։ Ջիվանը և Մադաթիան‚ հրապուրվելով իրենց փեսայի արհեստով‚ սովորում են ժամագոր-

ծություն և մինչև 1880 թ. դեռ ապրում էին Պոլսում։ Վերջապես Մկրտիչը՝ կրտսերը‚  տեղափոխ-

վում է Նոր Նախիջևան‚ 1810 թ. ամուսնանում‚ ունենում է երկու դուստր և Նոր Նախիջևանում էլ 

վախճանվում է։ Է՛լ ավելի քիչ են տվյալները Տեր-Պետրոսի երեք աղջիկների մասին։ Հայտնի է 

միայն‚ որ նրանցից մեկը՝ Իսկուհին‚ ամուսնացած է եղել Մադաթիա անունով կաթոլիկ ժամա-

գործի հետ‚ և այդ ամուսնությունը ահագին վեճերի տեղիք է տվել։ 

Պատկանյանների տոհմի թուրքահայ ճյուղի հետ վերջացնելու համար՝ նշենք‚ որ Տեր-

Պետրոսի չորրորդ զավակը՝ նշանավոր Միքայել Րեսթենը երկրորդ ամուսնությունից ունեցել է 

չորս զավակ‚ և չորսն էլ աննշան մարդիկ։ Սրանցից առաջինը՝ Պետրոս աղա Րեսթենյանը‚ ծնվ. 

1835 թ. Պոլսում‚ դարձյալ բժիշկ էր‚ թեև անհամեմատ նվազ նշանավոր‚ քան հայրը։ Մյուս որդին՝ 

Պողոս աղա Րեսթենյանը‚ անորոշ զբաղմունքի տեր մարդ էր։ Նրանց մահվան վերաբերյալ ման-

րամասնություններ մեզ չհաջողվեց գտնել‚ միայն հայտնի է‚ որ 1898 թ. երկուսն էլ կենդանի էին և 

ապրում էին Պոլսում։ Միքայել Րեսթենի մյուս երկու զավակների անունները կամ նրանց վերա-

բերող որևէ այլ տվյալներ հայտնի չեն4։ 

 
4 «Հանդէս Ամսօրեայ»‚ 1898 թ.‚ № 12։ 



Պատկանյանների տոհմի թուրքահայ ճյուղն‚ այսպիսով‚ առընդմիշտ դուրս է գալիս 

պատմության տեսադաշտից։ Շարունակությունն արդեն վերաբերում է նույն գերդաստանի ռու-

սահայ հատվածին‚ ուր վերջիններս անօրինակ զարգացում ապրեցին‚ հայ մշակույթին պարգևե-

լով իրենց՝ մեկը մյուսից ավելի նշանավոր զավակներին։ 

Ասացինք արդեն‚ որ հայագետ Սերովբե Պատկանյանը իր թափառիկ կյանքի մի զգալի 

ժամանակահատվածն ապրել է Թիֆլիսում‚ ուր‚ ի դեպ‚ վայելել է Հերակլ թագավորի անձնական 

հովանավորությունը։ Այստեղ էլ‚ երկրորդ անգամ ամուսնանալով հայազգի իշխաններից մեկի 

ազգականուհու՝ Մարիամի հետ‚ ունենում է վեց երեխա՝ Անդրանիկ‚ Գևորգ‚ Գաբրիել‚ Պետրոս‚ 

Միքայել‚ Կատարինե5։ Պետրոսը վախճանվում է մանուկ հասակում‚ այնպես որ ինքը՝ Սերովբե 

Պատկանյանը իր որդիների մասին խոսելիս‚ նրան ընդհանրապես չէր հիշատակում։ Մյուսներից 

առանձնապես հայտնի դարձան երրորդ և վեցերորդ զավակները‚ այսինքն՝ Գաբրիել և Միքայել 

Պատկանյանները։ Հանձինս Գաբրիել Պատկանյանի (1802 թ. փետրվարի 26‚ Թիֆլիս – 1889 թ. 

ապրիլի 13‚ Պետերբուրգ) հայ ժողովուրդն ունի մշակութային նշանավոր մի գործչի‚ որին 

վիճակված էր մնայուն հետք թողնել իրենից հետո։ Իր գրաբար և աշխարհաբար բազմաթիվ 

պոեմներով Գաբրիել Պատկանյանը հայ իրականություն ներբերեց կլասիցիզմը‚ ինքն‚ այսպի-

սով‚ հանդիսանալով այդ ուղղության աչքի ընկնող ներկայացուցիչներից մեկը։ Գալով ընդ-

հանուր աստվածաբանության և հայ եկեղեցու պատմությանը նվիրված ինքնուրույն և թարգմա-

նական աշխատություններին‚ կրոնական դասագրքերին‚ հայագիտական-բանասիրական բնույ-

թի հոդվածներին‚ ապա դրանք իրոք անհաշիվ են։ Գործը բարդանում է նաև այն պատճառով‚ որ 

Գաբրիել Պատկանյանի աշխատությունների զգալի մասը հրատարակվել է անստորագիր (մի 

քանիսն էլ լույս են տեսել «վերջը կիմանաք» կեղծանունով)‚ հետևաբար նրանց հավաստիակա-

նությունը դժվար է պնդել։ Թիֆլիսում ապրած տարիներին Պատկանյանը սկսեց հրատարակել 

«Արարատ» քաղաքական‚ առևտրական և բանասիրական շաբաթաթերթը (1850-1851 թթ.)‚ որի 

դերն ու նշանակությունը դժվար է գերագնահատել։ Գաբրիել Պատկանյանն‚ անկասկած‚ ավելի 

մեծ տեղ ու դիրք կունենար‚ ավելի շատ երկասիրություններ կկարողանար արտադրել‚ ավելի 

քան մյուսները‚ եթե ժառանգած չլիներ Պատկանյանների տոհմին բնորոշ համառությունն ու կա-

մակորությունը։ Այդ էր այն երկարատև հալածանքների պատճառը‚ որին ենթարկվեց նա գրեթե 

ամբողջ կյանքի ընթացքում‚ և ի վերջո‚ արդեն ծերացած ու ուժասպառ՝ կարողացավ հանգրվա-

 
5 Սերովբե Պատկանյանն առաջին կնոջից‚ որի անունը հայտնի չէ‚ ունեցել է մեկ տղա՝ Անդրանիկ անունով‚ ծնված 

1793 թ. Պոլսում։ Նրա մասին ուրիշ փաստեր հայտնի չեն։ 



նել Պետերբուրգում։ Այստեղ էլ մահացավ նա և թաղվեց Սմոլենսկյան հայկական գերեզմանա-

տանը6։ 

Սերովբեի վեցերորդ զավակը՝ Միքայել Պատկանյանը (1808 թ. Աստրախան-1896 թ. Թիֆ-

լիս) իր գործունեությունը հիմնականում ծավալեց Կովկասում։ Հակոբ Կարենյանի հետ մեկտեղ 

Թիֆլիսում նա սկսեց հրատարակել «Կովկաս» քաղաքական և բանասիրական շաբաթաթերթը 

(1846-1847 թթ.) և այսպիսով‚ Կովկասում հայկական լրագրային գործի հիմնադիրներից մեկը 

հանդիսացավ։ Սրանից բացի՝ Միքայել Պատկանյանի գրչին են պատկանում մի շարք ինքնու-

րույն և թարգմանական թատերական ստեղծագործություններ‚ որոնք ժամանակին մեծ հաջողու-

թյամբ բեմադրվել են Թիֆլիսի բեմերում։ Եվ վերջապես՝ Գաբրիել Պատկանյանը հիմնադիրը 

հանդիսացավ «Պատկեր մանկանց» խորագիրը կրող դասագրքերի‚ որոնք‚ Կովկասի պայմաննե-

րում գիտական մանկավարժության առաջին արտահայտությունները հանդիսացան։ 

Սերովբե Պատկանյանի երկրորդ որդին՝ Գևորգ Պատկանյանը ամբողջ կյանքն անցկաց-

րեց իր հայրենի Նոր Նախիջևան քաղաքում‚ վարելով զանազան պետական պաշտոններ։ Այս-

տեղ էլ նա վախճանվեց 1858 թ.։ Անդրադառնալով աղջկան՝ Կատարինե Պատկանյանին‚ ապա 

հայտնի է‚ որ նա ամուսնացել է նորնախիջևանցի մի հարուստի որդու հետ և մինչև կյանքի վերջն 

ապրել է նույն քաղաքում։ 

Մենք գիտակցաբար չենք հիշատակում Սերովբե Պատկանյանի չորրորդ որդուն՝ Պետրոս 

Պատկանյանին‚ որովհետև նրանով սկսվում է այդ գերդաստանի մյուս՝ Մոսկվա-պետերբուրգ-

յան բազմամարդ ճյուղը‚ որին դեռ անդրադառնալու ենք։ Այսքանն առայժմ նշենք‚ որ Պետրոս 

Պատկանյանն ամուսնացել էր մեր նշանավոր բանաստեղծ Հարություն Ալամդարյանի աղջկա՝ 

Աննայի հետ7։ 

* * * 

Պատկանյան գերդաստանի ռուսահայ ճյուղը շարունակելու պատիվը պատկանում է 

Գաբրիել Պատկանյանին։ Չնայած թափառումներով լի իր կյանքին‚ վերջինս կարողացել էր վեց 

երեխա ունենալ‚ որոնք հետագայում‚ ի դեպ‚ մնացին կնոջ՝ Եղիսաբեթի խնամքի ներքո։ Այդ վեց 

զավակներն‚  ըստ  հերթականության‚  հետևյալներն են. Հովհաննես‚  Ռափայել‚  Մարիամ‚ Վար- 

 
6 Լենինգրադում եղած ժամանակ (1963 թ.) մենք այցելեցինք Սմոլենսկյան հայկական գերեզմանատուն‚ սակայն Գաբ-

րիել Պատկանյանի շիրմաքարը գտնելու բոլոր ջանքերն ապարդյուն անցան։ 
7 Տե՛ս «Արևելք»‚ 1889 թ.‚ 3‚4 մայիսի։ Տե՛ս նաև Մատենադարան‚ Պատկանյանների ֆ.‚ թղթ. № 145‚ վավ. № 369‚ 385։ 



 

վառե‚ Վահագն և Սոֆիա։ Սրանցից առաջինը՝ Հովհաննես Պատկանյանը (1826-1896‚ նոյեմբերի 

2‚ կինը՝ Մաքրուհի) ընտրել է գեղարվեստական նկարչության բնագավառը և  տվել մի շարք 

նկարներ‚ որոնք զուրկ չեն հետաքրքրությունից։ Կյանքի վերջում բավական ծանր գոյություն էր 

քարշ տալիս և չնայած եղբայրների ու քույրերի օժանդակությանը‚ ծանր պայմաններում էլ վախ-

ճանվեց։ Հաջորդը Ռափայել Պատկանյանն է (1830 թ. նոյեմբերի 8‚ Նոր Նախիջևան‚ 1892 թ. օգոս-

տոսի 22‚ անդ)‚ մեր նշանավոր բանաստեղծը‚ արձակագիրը‚ գրական-հասարակական գործիչը։ 

Իր բազմաթիվ արձակ և չափածո գործերով Պատկանյանը նոր խոսք ասաց հայրենի գրակա-

նության անդաստանում‚ հանդիսանալով հայ նոր գրականության առաջին ներկայացուցիչներից 

և այդ գրականությանը երանգ ու ձև տվողներից մեկը։ Վաթսունական թվականներին Պատկան-

յանն ամուսնանում է համալսարանի արաբերեն լեզվի պրոֆեսոր Հովհաննես Մելիք-Զարմյանի 

(Ամդեցի) աղջկա՝ Օլգա Ամիդիի հետ‚ ով դառնում է բանաստեղծի իսկական օգնականն ու զինա-

կիցը։ Ռափայել Պատկանյանն իր տոհմի մյուս նշանավոր անձանց հետ մի նոր աստիճանի 

բարձրացրեց Պատկանյան գերդաստանի անունն ու պատիվը։ 

Գաբրիել Պատկանյանի մյուս ժառանգների մասին տեղեկությունները սակավ են։ Հայտնի 

է‚ որ Մարիամ Պատկանյանը ամուսնացել էր հայազգի Մկրտիչ Փոփովյանի հետ‚ որոնց Կարա-

պետ որդին վաճառականությամբ էր զբաղվում։ Վարվառե Պատկանյանը կինն էր Հովհաննես 

Քարաքաշի և ուներ հինգ երեխա։ Վահագն Պատկանյանը պետական պաշտոնյա էր և նրա մոտ‚ 



արդեն ծերացած հասակում‚ վախճանվեց հայրը։ Վերջին ժառանգը՝ Սոփիա Պատկանյանը ունե-

ցել է Ալմաս և Մագթաղինե անունով երկու դստրեր։ 

Գաբրիել Պատկանյանի երկրորդ որդին՝ Ռափայել Պատկանյանը ունեցել է տաս երեխա‚ 

որոնցից մեզ հայտնի յոթը կոչվում էին՝ Սանդուխտ‚ Գրիգոր‚ Աշոտ‚ Հովհաննես‚ Եվգինեոս (Ժեն-

յա)‚ Գաբրիել‚ Մանյա Պատկանյաններ և որոնցից ոչ մեկին վիճակված չէր քիչ թե շատ նշանա-

կալից տեղ ունենալ կյանքում։ Սրանցից մի քանիսը այժմ էլ ապրում են Ռոստովում իրենց ըն-

տանիքներով ու զավակներով և կրում են արդեն ռուսացած «Պատկանով» ազգանունը։ Պատկան-

յանների այս երկրորդ՝ Հյուսիսային Կովկասում բնակվող ճյուղն էլ մանրանալով‚ դուրս է գալիս 

ասպարեզից8։ 

* * * 

Այժմ Պատկանյանների վերջին՝ Մոսկվայում ու Պետերբուրգում ապրող ճյուղի տոհմա-

բանության մասին։ 

Սերովբե Պատկանյանի որդին՝ Պետրոս Պատկանյանը‚ որը‚ որպես քահանա իր ամբողջ 

կյանքը նվիրաբերեց Հյուսիսային Կովկասի հայությանը օգնելու և նրանց լուսավորելու գործին‚ 

կյանքի վերջին տարիներին իր կնոջ հետ ապրում էր Ստավրոպոլում‚ ուր և վախճանվեց 1879 թ. 

հունվարի 15-ին (ծնվ. 1808 թ. Աստրախանում)։ Պետրոս Պատկանյանն ուներ վեց զավակ՝ Քերով-

բե‚ Սերովբե‚ Եղիսաբեթ‚ Կատարինե‚ Մարգարիտ և Պողոս Պատկանյաններ։ Սրանցից առաջի-

նը՝ նշանավոր հայագետ‚ բանասեր‚ հայ մատենագիրների (Սեբեոս‚ Անանիա Շիրակացի‚ Մխի-

թար Այրիվանեցի‚ Փավստոս Բյուզանդ և այլն) տեքստերի գիտական հրատարակիչ‚ թարգմանիչ 

(հայերենից-ռուսերեն և հայերենից-ֆրանսերեն) Քերովբե Պատկանյանն է (ծնվ. 1833 թ. մայիսի 4-

ին Նոր Նախիջևանում – վախճ. 1889 թ. ապրիլի 2-ին Պետերբուրգում9։ Հաճախ ստորագրել է նաև 

Քերովբե Պատկանյան-Րեստեն ձևով)‚ որի անունը լայնորեն հայտնի է հայագիտությամբ զբաղ-

վող հայ և օտարազգի մասնագետներին։ Գրական ժառանգությունը‚ հաշված միայն մեծադիր 

գործերը‚ անցնում են քսանհինգ հատորից։ Իր այս բազմաբեղուն գործունեության համար 

Քերովբե Պատկանյանին 1871 թ. շնորհվում է պրոֆեսորի աստիճան‚ իսկ 1885 թ.՝ Ռուսաստանի 

գիտությունների ակադեմիայի թղթակից անդամի կոչում։ 1858 թ. Քերովբե Պատկանյանն 

ամուսնանում է հանրահայտ Աղաթոն Ակիմյանի  դստեր՝ Աննա Ակիմյանի հետ և ունենում երեք 

 
8 ԳԱԹ‚ Գր. Խալաթյանցի ֆոնդ‚ բաժին IV‚ № 7‚ 8։ 
9 Լենինգրադի Սմոլենսկյան գերեզմանատանը մինչև այսօր էլ կանգնած է Քերովբե Պատկանյանի ճոխ գերեզմանա-

քար-հուշարձանը։ 



երեխա՝ Վարվառա‚ Սերովբե և Շուշան անուններով‚ որոնց‚ սակայն‚ վիճակված չէր նշանավոր 

մարդ դառնալ10։ 

Նշանավոր մարդիկ չդարձան նաև Պետրոս Պատկանյանի մյուս ժառանգները։ Այսքանն է 

միայն հայտնի‚ որ երկրորդը՝ Սերովբե Պատկանյանը‚ իրավաբան էր‚ աշխատում էր 

Պետերբուրգում‚ ուր և վախճանվեց 1903 թ. մայիսի 24-ին‚ ունենալով‚ հավանաբար‚ մեկ զավակ 

Գևորգ անունով։ Մյուսներից՝ Պողոս Պատկանյանը բժիշկ էր։ 

Այսպիսին  է մեզ ներկայանում Պատկանյանների տոհմածառը‚ հնից մինչև մեր օրերը‚ իր 

բոլոր մեծ ու փոքր ճյուղավորումներով։ 

Թվում է‚ որ սույն փոքրիկ հոդվածը կարող է որոշ օգնություն ցույց տալ ինչպես հայ գրա-

կանությամբ զբաղվողներին՝ ընդհանուր առմամբ‚ այնպես էլ Պատկանյանների կյանքն ու գոր-

ծունեությունը ուսումնասիրողներին‚ հատկապես։ 

 

 
10 Н.Веселовский, Керопе Петрович Патканов, СПБ, 1890, стр. 20. (Տե՛ս նաև Մատենադարան‚ Պատկանյանների ֆոնդ‚ 

թղթ. № 145‚ վավ. № 369)։ 


